
MANAMBOARA KOFTA MBA 
HOZARAINAO!

Afangaroy ny totonkenan- janak’ondry 
na totoken’omby antsasan- kilao, tongolo 
iray (tetehina), varimbazaha bolgora na 
poti- mofo 30 grama, tongolo gasy hasiny 
anankiroa (tetehina manify), ary komina 
kotimila voatoto, paprika, kanelina iray 
sotrokely avy, ary sira. Ataovy miendri-
ka hazo kely lavalava ireo 
fangaron- javatra ireo ary 
ampidiro eo afovoan’ny 
tsirairay amin’izany ny 
salazamby kely. (Raha hazo 
kely no ampiasainao, dia 
alòny ao anaty rano man-
dritra ny 30 minitra aloha 
izany.) Andrahoy amina 
hafanana 180 ° C mandritra ny 20 minitra 
na mandra- pahamasaky ny hena izany.

KOFTA HATAO 
SAKAFO 

ANTOANDRO

Nosoratan’i Katrina McPheters
(Niainga avy tamina tantara tena nisy)

Tany Etazonia no nitrangan’ity tantara ity.

N
ipetraka teo amin’ny latabatra i Roy ary 

nanokatra ny kitapo fitondrany sakafo. 

Vao avy nifindra monina ny fianakaviany, ary 

io no andro voalohany nianarany tao amin’ 

ny sekoliny vaovao. Nanaovan’ny reniny kof-

ta izay sakafo arimenianina tiany indrindra 

izy. Nientanentana izy hihinana ilay izy!

Novahan’i Roy ilay taratasy namonosa-

na ilay kofta. Toy ny hena baolina lavalava 

mifintina ilay izy. Tiany ny fofon’ireo zava- 

manitra nandrahoina tao anatin’ilay hena. 

Ary ilay lavaka teo afovoany dia nahatonga 

izany ho toy ny kiririoka kely. Nataony teo 

amin’ny molony ilay izy ary notsofiny. Avy 

eo dia nihinana kely tamin’izany izy. Matsiro 

ery!

“E!,” hoy ilay ankizilahy iray teo ampitan’ny 

latabatra. “Inona io zavatra hafahafa hani-

nao io?”

Tsapan’i Roy ho nitara- mena ny takolany. 

“Sakafo antoandroko io.”

“Ohatra ny tsy dia tsara loatra izy izany.” 

Nihomehy ilay ankizilahy.

Tsy hitan’i Roy izay holazaina. Tsy fantany hoe 

tsy nisy olon- kafa nihinana kofta tao. Tsy tiany 

ny hiheveran’izy ireo azy ho hafahafa! Noho 

izany, nampiriminy ny sakafo antoandrony dia 

nihazakazaka nivoaka naka rivotra izy.

Rehefa avy nianatra i Roy 

dia nahita an’i Neny nanoka-

tra baoritra.

“Tsy te hitondra kofta any 

am- pianarana intsony aho,” 

hoy i Roy.

“Fa maninona?” Hoy i Neny 

nanontany. “Iny aza no tianao 

indrindra.” 

Notantarain’i Roy tami-

ny ny zava- nitranga tany 

am- pianarana. “Tena 

nahamenatra ilay izy!”

“Miala tsiny aho raha 

izany no zava- nitranga,” 

hoy i Neny. “Tsy mbo-

la nihinana kofta ny 

ankamaroan’ny olona eto. 

Ahoana raha omentsika faha-

fahana hanandrana izany ny 

ankizy hafa?”

“Fa maninona?” Hoy i Roy 

nanontany. “Tsy hihinana iza-

ny ireny.”

“Ahoana no ahafantaranao iza-

ny raha tsy manontany ianao! Fantatro fa 

sarotra ny mahazo namana vaovao. Sain-

gy zanak’ Andriamanitra daholo isika. Mila 

mifankahafantatra bebe kokoa fotsiny isika 

indraindray.”

Nieritreritra izany i Roy. Tsy te hihomehe-

zana izy. Saingy tena te hanome fahafahana 

tsara kokoa ho an’ny ankizy mba hahata-

karan’izy ireo izany izy mandritra ny sakafo 

antoandro. Ary tena matsiro ny kofta.

Niatoka nanaiky izany izy. “ENY ARY. 

Andao hanao betsaka kokoa.”

Ny ampitson’iny, teo am- pisakafoana 

antoandro, dia nifoka rivotra lalina i Roy. 

Nipetraka teo akaikin’ilay zazalahy nihome-

hy azy izy.

Nosokafan’i Roy ny kitapo fitondrany saka-

fo antoandro. “Misy te hanandrana sakafo 

arimenianina ve aminareo?” 

Nitangorona nanodidina ny ankizy hafa 

rehefa nesorin’i Roy ny fonon’ilay kofta.

“Hanandrana aho”, hoy ilay ankizilahy.

“Izaho koa,” hoy ilay ankizivavy iray 

nanampy. Nampandehandehanin’i Roy ilay 

kofta mba hahafahan’ny rehetra manandra-

na izany. Dia samy nihinana kely daholo izy 

rehetra.

“Tena tsara izy izany!” hoy ilay ankizilahy. 

“Inona no anarany?”

“Kofta,” hoy i Roy.

“Tsara be!” Nitsiky ilay zazalahy. “John no 

anarako. Te hilalao ve ialahy rehefa maka 

rivotra?”

Niatoka nanaiky izany fotsiny no azon’i 

Roy natao fa feno ny vavany. Marina ny 

tenin’ny reniny. Zanak’ Andriamanitra daho-

lo koa izy rehetra! Ary rehefa dinihina dia 

nanampy azy hahazo namana ny fizarana. ●

“Inona io zava-
tra hafahafa 
haninao io?”


